
татар теле һәм әдәбияты укытучысы
Татарстан – күпмилләтле республика. Йөздән артык милләт һәм этник төркем вәкилләренең Ватанына әйләнгән республикада поликультуралы шәхес тәрбияләү аеруча мөһим, һәм бу шактый катлаулы эшләрдән санала. Татар халкының милли йөзен һәм үзаңын, мәдәниятен саклап калу мәсьәләсе белән беррәттән, толерантлыкны үстерү, милләтара дуслыкны ныгыту, төрле милләтләрнең мәдәниятенә, гореф-гадәтләренә, традицияләренә хөрмәт тәрбияләү бүгенге мәктәпләрнең иң актуаль   бурычларыннан санала. 
Казан шәһәрендә һәм республикабызның башка төбәкләрендәге мәктәпләрдә күп төрле милләт балаларының укуына бүген беркем дә гаҗәпләнми. Татар баласы белән янәшә рус, азербайҗан, казах, таҗик, чуваш, мари, мордва, яһүд һ.б. балалар бер үк шартларда тәрбияләнәләр һәм белем алалар. Безнең мәктәпләрдә алар бар да дус, берсен-берсе кимсетмичә, матур аралашып яшиләр. Аралашу рус телендә булганга күрә, барлык милләт балалары да бу телдә иркен сөйләшәләр, ә өйләрендә милли телдә аралашалар. 

Моңа кадәр балалар арасында милли проблемаларның килеп чыгуы кебек гадәттән тыш хәлләр теркәлмәсә дә, бүгенге дөньяның тыныч булмавы, берөзлексез сугышлар кабынып тору һәрберебезне борчый. Заман алга барган саен, интернет һәм башка мәгълүмат чаралары аша бала дөньядагы барлык хәлләр белән таныша, җир шарының төрле почмакларында әледән-әле кабынып киткән милләтара сугышларны, агрессия хәрәкәтләрен һәм үзе дә аңлап бетермәгән башка негатив күренешләрне күзәтә. Болар бар да бала аңына үтеп кереп, тискәре тәрбия бирергә мөмкин. Моны булдырмас өчен, педагоглар балалар күңеленә бер-берсенә карата ихтирамлы булу, шәфкатьлелек, дусларча аралашып һәм килешеп яшәү орлыкларын салып, аны даими үстерергә, ныгытырга тиешләр. Бу эшнең балалар бакчасында ук башланып, мәктәпләрдә, югары уку йортларында дәвам итүе төп шарт булып тора. Моның төп бурычлары түбәндәгеләрдән гыйбәрәт:

 – балалар һәм яшүсмерләрдә толерант аң тәрбияләү;

 – мәдәниятләр аралашуы (диалог) аша милләтара мәдәни мөнәсәбәтләр урнаштыру, милли мәдәниятләр, аларның үзенчәлекләре белән даими таныштыру;
 – Татарстанда яшәүче барлык милләтләрнең үзенчәлекле тормышлары, телләре турында мәгълүмати грамоталылык дәрәҗәсен үстерү;

 – балалар арасында милләтара мөнәсәбәтләр культурасын формалаштыруга юнәлтелгән төрле чаралар комплесын булдыру. 
Милләтләрнең бер-берсенә ихтирамлы, шәфкатьле булып, дуслашып яшәвен мәдәни диалогтан башка күз алдына китерү кыен. Мондый диалог төрле милли мәдәниятнең бер-берсенә тәэсир итешеп яшәвен күздә тота. Бу үз чиратында аларның тигез хокуклы булуын таләп итә. Бер мәдәният икенчесеннән өстен була алмый, алар бер-берсеннән аерылып торсалар да, бала күңелендә башка мәдәнияткә карата хөрмәт тәрбияләнергә тиеш. Мәдәни аралашу вакытында кеше үз-үзенә башка мәдәниятләр күзлегеннән карый башлый һәм берьяклы фикер йөртүдән арына. Башка милләтләрнең мәдәнияте белән кызыксына башлаган бала үз мохитендә бикләнеп кала алмый, ул яшьтәшләре белән аралаша башлый, рухи яктан байый. Әгәр дә һәр милли мәдәният башкалар тарафыннан тагын да ныграк өйрәнелә һәм тулырак, тирәнрәк ачыла икән, аның үз мәгънәсе дә киңәя, әһәмияте арта. Бала милли мәдәниятнең нигезендә әхлакый башлангыч ятуын, аның гуманлылыкка корылган булуын аңлап үсә. Җәмгыятьтә гармонияле мөнәсәбәтләр сакланганда гына, милләтләр арасында бер-берсенә карата ышаныч артачак. Болар үз чиратында милли телләргә, гореф-гадәтләргә, традицияләргә хөрмәтне арттырачак. Төп нәтиҗәсе шул: бала җәмгыятьнең поликультуралы булуын аңлый, тирә-яктагы башка милләт вәкилләрен ничек бар, шулай кабул итәргә, башкаларга үз фикерен көчләп такмаска өйрәнә.
Укытучылар милләтара бәйләнешләрне ныгытуга зур өлеш кертәләр. Бу эш беренче сыйныфларда ук башлана. Укучылар башка милләт балаларының мәдәнияте, гореф-гадәтләре, бәйрәмнәре белән таныша башлыйлар. “Исәнмесез”, “сау булыгыз”, “әти”, ”әни”, “тыныч йокы” кебек әдәпле сүзләрнең төрле телләрдә яңгырашы, аш-су, гаилә әгъзаларының ничек аталышын белеп китү балалар өчен кызыклы. Тора-бара алар үзләре үк башка сүзләр белән дә кызыксына башлыйлар. Урта сыйныфларда “Аш-су” темасын өйрәнеп беткәч, йомгаклау дәресендә кечкенә генә бәйрәм үткәрү дә гадәти күренеш буларак кабул ителә. Һәр бала үз милләтенең иң затлы ризыкларын алып килә. Әниләре бу эшкә бик теләп кушылалар. Зур өстәлгә сый-нигъмәт тезеп куела. Бу ризыклардан авыз иткәнче, балалар татар, рус һәм милли телләрдә аларның исемнәрен атыйлар. Һәр бала, темага кагылышлы сүзләрне кулланып, бу ризыкларга бәя бирә. Һәр телдә җөмләләр төзеп әйтелә, ризыкларны ашап карарга тәкъдим ителә. Аннан соң чәй эчелә. Бер караганда, бик гади генә булып тоелса да, мондый чаралар укучыларда кечкенәдән үк башка милләт кешеләренә ихтирам тәрбияләргә булыша. Үзләре күргәнне, ишеткәнне алар тиз генә онытмыйлар.
Урта сыйныфларда “Без – төрле милләт балалары” исемле проект эше югары нәтиҗәләр бирә. Бу эшкә укучылар бик тырышып әзерләнәләр. Монда ата-аналар да катнаша. Проектны яклау көнендә һәр бала үз милләтенә хас сыйфатлар, гореф-гадәтләр, кием-салымнар, аш-су турында сөйли, милләтенең төп яшәү урыны белән таныштыра. Мәсәлән, әби-бабалары Кавказ республикаларында, казах далаларында, Мордва, Мари Эл һәм Башкортстан республикаларында яшәгән төрле милләт балалары бабаларының Ватаннары турында сөйләү өчен, видеоязмалар, фотографияләр алып киләләр. Кайберләре стена газеталары да ясыйлар. Бу географик белемнәрне дә тирәнәйтергә ярдәм итә. Шул рәвешле һәр милләт баласы презентацияләр ярдәмендә үз проектын яклый. Бар да игътибар белән тыңлый, чөнки соңыннан викторина тәкъдим ителә, сорауларга иң күп дөрес җаваплар биргән төркемне милли ризыклар белән сыйлыйлар. Проектның финалында милли киемнәрен кигән укучылар тарафыннан җырлар, биюләр башкарыла. Мондый бәйрәмнәр балаларга белемнәрен ныгытырга ярдәм итү белән бергә алар арасында итагатьле мөнәсәбәтләрне тагын да ныгыта.
“Төрле бәйрәмнәр” темасы буенча да мондый чаралар үткәрү үзен аклый. Татар халкының милли бәйрәме “Сабантуй” турында һәр сыйныфта диярлек өйрәнелә. Йомгаклау дәресендә башка милләтләрнең бәйрәмнәре белән таныштыру да бик мөһим. Мондый мәдәни диалоглар милләтара дуслыкны ныгытуда бик файдалы. Шуны да онытмаска кирәк: безнең республикабызда үткәрелә торган милли бәйрәмнәрдә бар милләт кешеләре дә актив катнаша. 
Сабантуй күптәннән барлык милләт кешеләрнең иң яраткан бәйрәме булып танылды, тик соңгы елларда аның милли мәгънәсен бозу очраклары ешайды. Мин бу турыда “Мәдәни җомга” газетасында 2011 елның 12 нче август санында язып чыккан идем инде. Фильмнарда (“Воронины”, “Позвони в мою дверь” һ.б.) бер герой үзенең башы авыртуының сәбәбен: “Вчера устроили маленький сабантуй”, – дип аңлатты. Димәк, ул Сабантуйны ниндидер эчү бәйрәменә тиңләштерә. Әлбәттә, монда үзебезнең гаеп зуррак. Милли бәйрәмебездә исерткеч эчемлекләр куллануга юл куелды. Иң олы бәйрәмебез бөтенләй милли төсен җуйганчы, һичшиксез, бу хатаны төзәтергә кирәк. Бу турыда башка милләт балалары да ишетә, шуңа күрә алар аңында дөрес булмаган фикерләр формалашмасын өчен, дәрестә Сабантуйның чын асылын төгәл һәм дөрес итеп аңлату, Сабантуй турындагы иң матур әдәби әсәрләр белән таныштыру зарур. Хаталы фикерләр таралуына юл калдырмаска кирәк. Башка милләт балалары чын дөреслекне аңлап калырга тиешләр.
Өлкән сыйныфларда “Милли бәйрәмнәр” темасын үткәндә, укучыларны төркемнәргә бүлеп, аларга үзләре сайлап алган бәйрәм турында презентацияләр һәм чыгышлар әзерләп килергә кушыла. Һәр төркем бәйрәм турында китаплардан һәм интернеттан алган белемнәрен якларга әзерләнә. Балалар рус халкының фольклор фестивале “Каравон”, славян мифологиясе йолалары чагылыш тапкан “Масленица” бәйрәме, керәшен татарларының табигать бәйрәме – Питрау, төрки халыкларның яңа ел бәйрәме – Нәүрүз, татар халкының милли бәйрәме – Сабантуй, йола бәйрәме булып саналган Карга боткасы турында белемнәрен күрсәтәләр. Укучылар һәр бәйрәмнең үзенчәлекләре турында сөйлиләр, презентацияләрендә күрсәтәләр. Бәйрәмнәрдә җырлана торган җырлар тыңлана, видеоязмалардан биюләр күрсәтелә. Аларны кайчакта укучылар үзләре дә башкаралар. Бу бәйрәмнәр турында мәктәптә һәр милләт баласы белә, чөнки бәйрәмнәрдә үзләре дә катнаша. Бу бәйрәм русныкы, бусы татарныкы яки керәшеннеке дип, бүлеп йөртү юк. Бәйрәмнең кайсы да бәйрәм, ул милләтнең рухын аңларга, чын асылына төшенергә, борынгы традицияләрне сакларга ярдәм итә. 
Хәзер Европа һәм дөньяның башка илләрендә үткәрелә торган Изге Валентин көне (бездә ул “Гашыйклар көне” исемен алды) безнең илебезгә дә үтеп керде. Бу бәйрәмнәрнең безгә бернинди катнашы булмаса да, яшьләр аны кабул итте, тик тәрбияви әһәмияте булмаганга күрә, күп укытучылар аны мәктәпләрдә үткәрүне кирәксенмиләр. Ул – зурлар бәйрәме. Бу турыда сүз кузгатуымның сәбәбе бар. Бер укытучының “II Халыкара фәнни-гамәли конференция материаллары” җыентыгында (2014 елның 30 нчы октябре) чыккан язмасыннан күренгәнчә, ул бу бәйрәмне “Изге Вәли көне” дип атый. Бу – зур хата. Европадан кергән бу бәйрәмнең һәм Изге Валентинның татар Вәлие белән бернинди дә уртаклыгы юк, шуңа күрә укучының аңын бутап, бу бәйрәмне татарлаштырырга тырышу кирәк түгел. Икенчедән, безнең төп бурычыбыз – мәктәпләребездә белем алучы төрле милләт балаларының яраткан милли бәйрәмнәре турында белем бирү. 
Поликультуралы шәхес тәрбияләүдә әдәбият дәресләренең аерым урын алып торуы билгеле. Бу дәресләрдә рус һәм башка милләт балаларын халкыбызның бөек язучылары, шагыйрьләре, аларның әсәрләре белән таныштыруның зур әһәмияткә ия булуын һәр укытучы белә. Укытучыларның Тукай һәм Пушкинның, Такташ белән Лермонтовның әсәрләрен татар һәм рус әдәбияты дәресләрендә чагыштырып өйрәтүләре гадәти күренешкә әйләнә бара. Шул рәвешле без татар һәм рус мәдәниятләренең әдәби кыйммәтләр ягыннан бер-берсенә бик якын торуы турында аңлатабыз. 

Мәктәпләрдә Г.Тукай әсәрләрен өйрәнүгә аеруча зур игътибар бирелә. Соңгы елларда чыккан “Тукай иленә сәяхәт” китабы һәр укытучының өстәл китабына әйләнде. Китапханәләрдән алып уку мөмкинлеге дә бар. Биредә Тукайның балалар өчен язган иң матур шигырьләре татар һәм рус телләрендә бирелгән. Бу шигырьләрне барлык милләт балалары да яратып укый. Тукай Пушкин кебек үк балаларның иң яраткан шагыйренә әйләнә бара. 
Хәзер мәктәпләрдә дөнья халыкларының 15 теленә тәрҗемә ителгән “Шүрәле” китабы буенча “Иң яхшы шигырь укучы” конкурсы үткәрү мөмкинлеге бар. Төрле милләт балалары поэманың бер өзеген үзләре теләгән телдә укып киләләр. Укучылар татар, казах, үзбәк һәм рус телендә, ә берничә укучы инглиз телендә бик матур чыгыш ясый. Бала күңеле канәгать. Аларда горурлык хисе уянуын күреп тору, әлбәттә, бик тә күңелле. Шулай итеп, әдәбият дәресләре сөйләм телен үстерү белән бергә, милләтләр дуслыгын ныгытуга, татар мәдәниятенә ихтирам тәрбияләүгә булышлык итә. 
Татарстанда яшәүче барлык диаспораларның ялын, бәйрәмнәрен, барлык төр эшчәнлекләрен оештыруда, милләтара дуслыкны ныгытуда Халыклар дуслыгы йортлары да зур роль уйный. Дуслык йортлары Казанда, Яр Чаллыда, Түбән Камада, Нурлатта уңышлы эшләп килә. Аларда һәр диаспора вәкилләренең үз җәмгыятләре эшли, милли бәйрәмнәр, төрле фестивальләр, мәдәният көннәре оештырыла. Халыклар дуслыгы йортларында төрле түгәрәкләр эшли. Күбесендә укучы балалар үз телләрендә яхшы итеп сөйләшергә өйрәнәләр, дәресләр алалар, һөнәрләр үзләштерәләр, фольклор, әдәбият һәм музыка сәнгате белән танышалар. Татарстанның зур шәһәрләрендә мондый дуслык йортларның булуы  хөкүмәтебезнең милләтләр дуслыгын ныгыту буенча зур эш алып баруын күрсәтә.
 Сүземне йомгаклап, шуны әйтәсем килә: милләтләр тату яшәгән җирдә рухи культураның тирән булуы күзәтелә. Бу үз чиратында сәяси һәм экономик үсешнең тотрыклы булуына, тормышның алга китүенә этәргеч бирә. Татарстан Республикасында милли дуслык хөкем сөрә һәм ул бу өлкәдә Россиянең таянычы, аның барлык регионнары өчен үрнәк булып тора. 
Список литературы
1. Бакиров М.Х. Татар фольклоры: Югары уку йортлары өчен дәреслек / М.Х. Бакиров. – Мәгариф, 2008. – 359 б.
2. Лотфуллин М.В. Современные проблемы национального образования в России // Научный Татарстан / М.В. Лотфуллин – 2011. – № 1. – с. 101-112.
3. Тарханова Г.И. Сабантуйлар узгач туган уйлар // Мәдәни җомга / Г.И. Тарханова – Казан, 2011. – 22 нче июль, № 29.
